
Annotatsiya. Ushbu maqolada “kompetensiya”, “kompetentlilik” tushunchalari, 

ularning tarkibi, mazkur tushunchalarga nisbatan turli-tuman yondashuvlar, kompetenitsyalar 

va kompetentlilikning shaxs taraqiyotida tutadigan o‘rni tavsiflab berilgan. Ko‘plab pedagog 

va psixologlarning yondashuvlari tahlil qilingan. Mazkur tahlillar natijasida ilmiy qarashlar 

bayon etilgan. Shunga ko‘ra ushbu maqola pedagog olimlar, o‘qituvchilar, dastur va darslik 

mualliflari, tadqiqotchilar uchun dasturulamal bo‘lib xizmat qiladi.  

Kalit so‘zlar: kompetensiya, kompetentlilik, shaxs taraqqiyoti, ta’lim jarayoni, bilim, 

ko‘nikma, malaka, tayanch kompetensiya, fanga oid kompetensiya. 

 

ТЕОРЕТИЧЕСКИЕ ПОДХОДЫ К ФОРМИРОВАНИЮ ОПОРНЫХ 

ЖИЗНЕННЫХ КОМПЕТЕНЦИЙ У УЧЕНИКОВ 

Аннотация. В статье рассматриваются понятия «компетенция» и 

«компетентность», их структура, различные подходы к этим понятиям, а также роль 

компетенций и компетентности в развитии личности. Проанализированы подходы 

многих педагогов и психологов. В результате данных анализов высказаны научные 

взгляды. Соответственно, данная статья служит справочным пособием для педагогов-

ученых, учителей, исследователей, авторов программ и учебников. 

Ключевые слова: компетенция, компетентность, развитие личности, 

образовательный процесс, знание, умение, навык, квалификация, базовая 

компетентность, предметная компетентность. 

 

THEORETICAL APPROACHES TO THE FORMATION OF BASIC LIFE 

COMPETENCES IN STUDENTS 

Abstract. This article describes the concepts of "competency", "competence", their 

content, various approaches to these concepts, the role of competencies and competence in 

personal development. The approaches of many educators and psychologists are analyzed. As 

a result of these analyses, scientific views are expressed. Accordingly, this article serves as a 



_____________________ Qo‘qon DPI. Ilmiy xabarlar 2025-yil 2-son _________________C seriya 

689 
 

reference for pedagogical scientists, teachers, authors of programs and textbooks, and 

researchers. 

Keywords: competency, competence, personal development, educational process, 

knowledge, skill, qualification, basic competence, subject-specific competence. 

 

Bugungi kunda ta’limni kompetensiyaviy yondashuv asosida tashkil etish, o‘qituvchi 

hamda o‘quvchilarning kompetensiyalarini shakllantirish va muntazam tarzda rivojlantirib 

borish pedagogikaning dolzarb masalalariga kiradi. 

Kompetensiya – o‘quvchilarning ma’lum sohada samarali faoliyat ko‘rsatishlari uchun 

ta’lim tayyorgarligiga oldindan qo‘yilgan ijtimoiy talab. Kompetentlilik ko‘p qirrali bo‘lib, 

uning bir necha talqinlari mavjud. Kompetentlilik o‘quvchi tomonidan tegishli 

kompetensiyalarga ega bo‘lishni anglatadi [1]. 

Kompetentlilik o‘quvchida tarkib topgan shaxsiy sifatlar va berilgan sohadagi faoliyati 

bo‘yicha to‘plagan minimal darajadagi bilim, ko‘nikma, malakalari va amaliy tajribalarini o‘z 

ichiga oladi. Xususiy kompetensiyalar bilan tayanch kompetensiyalar o‘zaro farqlanadi. 

Tayanch kompetensiyalar o‘quvchining istiqboldagi hayotiy-ijtimoiy faoliyati modeli 

hisoblanadi. O‘quvchilar muayyan bilim, ko‘nikma, malaka va tajribaga ega bo‘lgach, o‘zlari 

egallagan kompetensiyalarni faoliyatlari orqali tatbiq eta oladilar. Tayanch kompetensiyalar 

ko‘proq o‘quvchining istiqboldagi ijtimoiy faoliyati uchun zarur hisoblanadi. Xususiy o‘quv 

fani doirasida o‘zlashtiriladigan kompetensiyalar esa, asosan, o‘quv va istiqboldagi kasbiy 

faoliyat samaradorligini ta’minlaydi. Kompetensiyalar har bir mamlakat xalqining turmush 

tarzi, madaniy, ma’naviy hayoti, an’analaridan kelib chiqqan holda shakllantiriladi. 

O‘quvchilarda shakllantiriladigan kompetensiyalar kreativ, ya’ni ijodiy yaratuvchilik 

xarakteriga ega bo‘lib, ularni muntazam faollikka undaydi. Bunday kompetensiyalar sirasiga 

kommunikativ, axborotlar bilan ishlash, o‘zini o‘zi rivojlantirish, ijtimoiy-emotsional va 

fuqarolik kabilarni kiritish mumkin. O‘quvchilarda kompetensiyalardan foydalanish tajribasini 

hosil qilishga alohida e’tibor qaratish lozim. Buning uchun o‘quv dasturlari, darsliklar, o‘quv 

qo‘llanmalarini kompetensiyaviy yondashuv asosida loyihalash, o‘qituvchilar tomonidan 

tanlanadigan ikkilamchi loyihalar tarkibiga kompetensiyalarni hosil qilishga xizmat qiladigan 

o‘quv materiallari, ta’limiy topshiriqlarni kiritish, raqamli didaktik vositalarni ishlab chiqishga 

xuddi shu nuqtai nazardan yondashish alohida dolzarblik kasb etmoqda. 

O‘zbekiston Respublikasida ta’limning uzluksizligi, barkamol shaxsni tarbiyalashga 

yo‘naltirilganligidan kelib chiqqan holda umumiy o‘rta, o‘rta maxsus, kasb-hunar ta’limida 

o‘qitiladigan umumta’lim fanlari mazmunining izchilligini ta’minlash maqsadida tayanch 

kompetensiyalar hamda har bir o‘quv fani mazmunidan kelib chiqqan holda fanga oid 

kompetensiyalar belgilab berildi. 

Boshlang‘ich sinf o‘quvchilarida tayanch hayotiy kompetensiyalarni shakllantirishda 

umumiy va xususiy yondashuvlarni aniq hisobga olish va mavjud metodologik yondashuvlarga 

tayangan holda mazkur hodisaning nazariy-didaktik asoslarini ishlab chiqish pedagogika fani 

oldida turgan muhim vazifalardan hisoblanadi [9]. 

So‘nggi yillarda kompetentli yondashuv tushunchasi pedagogikada keng qo‘llanilmoqda. 

Ta’lim amaliyotida tez-tez qo‘llanilayotgan ushbu atama ta’lim mazmunida ustuvor o‘rin 

egallamoqda. Kompetentli yondashuv tayanch tushuncha sifatida zamonaviy pedagogikaning 

ilmiy tushunchalari tarkibiga singish bosqichlarini o‘tamoqda. Mazkur tushunchaning o‘ziga 

xos jihati uning pedagogika fanida eskirib qolgan tushunchalar bilan o‘zaro qiyoslashni taqozo 

qilishidadir. Biz o‘z tadqiqotimiz davomida kompetensiyaviy yondashuv doirasiga kiradigan va 

u bilan o‘zaro aloqador bo‘lgan tushunchalarni izohlashga harakat qilamiz. Ular: kompetensiya, 

kompetentlilik, kasbiy kompetentlik, pedagogik kompetentlik kabilar. Shu bilan bir qatorda biz 

tadqiqotimiz davomida kompetentlilik va tayyorlik, kompetensiya hamda bilim, ko‘nikma, 

malakalarning har biri ustida fikr yuritishga harakat qildik. 

Kompetentli yondashuv yagona ta’lim jarayonini ta’minlashning konseptual asosi 

sifatida taqdim etiladi. Shuning uchun ham u bugungi kunda ta’lim mazmunini yangilashni 

taqozo qilmoqda. O‘tgan asrning 90 yillaridayoq, kompetentlilik tushunchasi, bir tomondan 

yangi kashfiyotlar va ishlanmalarni muvofiqlashtirish imkonini berib, insonning bilish faoliyati 

va amaliy harakatlariga taalluqlidir. Ikkinchi tomondan esa, har bir sinfda pedagogik vaziyat 

bilan bog‘liq holda ta’limiy talablarni aniqlashga ko‘maklashadi, deb yozgan edi N.S.Rozov 

[5;137-b.]. 

Kompetentlik tushunchasi so‘nggi yillarda asosan kasbiy ta’lim sohasidagi tadqiqotlarda 

keng qo‘llanilganligini ko‘rish mumkin. Jumladan, S.T.Turg‘unov, M.B.Ma’murov, 

O‘.Q.Tolipov, SH.Q.Mardonov, G.T.Boymurodova, G.N.Ibragimovalarning ishlarida bo‘lajak 

o‘qituvchilarni tayyorlash, o‘qituvchilarni qayta tayyorlash va malakasini oshirish sohasiga 

kompetensiyaviy yondashuvni tatbiq etishning ayrim masalalari tadqiq etilgan. 

Kompetensiyaviy yondashuv doirasida tadqiqotlarni amalga oshirish umumiy o‘rta ta’lim 

maktablari davlat ta’lim standartlarini takomillashtirish bilan bog‘liq holda tadqiq etilmoqda. 

Bu sohada R.G.Safarova, M.M.Vahobov], Y.M.Asadov, M.Pardaevalarning tadqiqotlarini 

alohida ko‘rsatib o‘tish mumkin. 

Umumiy o‘rta ta’lim jarayoniga kompetensiyaviy yondashuvni tatbiq etish haqida fikr 

yuritganda I.A.Zimnya uchta sababni ko‘rsatib o‘tgan: integratsiyaning umumevropa va jahon 

miqyosidagi ko‘lami, ta’lim paradigmasining o‘zgarishi, ta’lim sohasidagi yo‘riqnomalar, 

ko‘rsatmalar, dasturlar va farmoyishlar [4]. 

O‘zbekistonda umumiy o‘rta ta’lim tizimini kompetensiyaviy yondashuv asosida tashkil 

etishda O‘zbekiston Respublikasi Prezidentining 2012 yil 10 dekabrdagi “CHet tillarini 

o‘rganish tizimini yanada takomillashtirish to‘g‘risida”gi PQ-1875-sonli, O‘zbekiston 

Respublikasi Vazirlar Mahkamasi tomonidan 2017 yil 6 apreldagi “Umumiy o‘rta va o‘rta 

maxsus, kasb-hunar ta’limining Davlat ta’lim standartlarini tasdiqlash to‘g‘risida”gi 187-sonli 

Qarorlari muhim ahamiyatga ega bo‘ldi.  



_____________________ Qo‘qon DPI. Ilmiy xabarlar 2025-yil 2-son _________________C seriya 

691 
 

Ma’lumki, kompetentli yondashuv insonning ijtimoiy hayotga har tomonlama tayyorligi 

va tarbiyalanganligi bilan bir qatorda shaxs sifatida shakllanishini ta’minlashda insonparvarlik 

xarakteriga ega. Insonparvarlik prinsipiga asoslangan shaxsga yo‘naltirilgan ta’limning maqsadi 

o‘quvchilarga muayyan sohada bilim, ko‘nikma, malakalar majmuini taqdim etishdangina 

iborat emas, balki ularning dunyoqarashi, layoqati, kreativ faoliyati, mustaqil bilim olish 

ko‘nikmalarini rivojlantirishni ham nazarda tutadi. Shu bilan bir qatorda ular ongiga insoniy 

qadriyatlarni singdirishga xizmat qiladi. Bularning barchasi kompetentli yondashuvning o‘ziga 

xos xususiyatlarini ifodalaydi. 

Kompetentli yondashuvning tayanch darajalari ta’limning bevosita maqsadga 

yo‘naltirilganligida namoyon bo‘ladi. Kompetensiyada o‘quvchilarning yuqori darajada 

umumlashgan ko‘nikma va malakalari mujassamlashadi. Ta’lim mazmuni esa to‘rt komponentli 

model orqali oydinlashadi. Ular: bilimlar, ko‘nikmalar, ijodiy faoliyat tajribasi va qadriyatli 

munosabat tajribasidan iborat [7]. 

Mutaxassislar kompetentli yondashuv doirasida ikkita tayanch tushunchani alohida 

ajratib ko‘rsatganlar. Ular: kompetensiya va kompetentlilik tushunchalari. Pedagogik 

nazariyada ularning mavjud jihatlarini aniqlashga alohida e’tibor qaratilmoqda. 

Kompetensiyalarning shakllanishi va ular orasidagi o‘zaro munosabatlar bunga misol bo‘la 

oladi. Olimlar orasida kompetensiyalarning tavsifiga doir yagona yondashuv mavjud emas. Bir 

qator mutaxassislar “kompetensiya” va “kompetentlilik” tushunchalari orasida o‘zaro chegara 

mavjud emas, deb hisoblaydilar. SHunday olimlar sirasiga V.S.Lednev, N.D.Nikandrov, 

M.V.Rijakovlarni kiritish mumkin. Aksariyat mutaxassislar esa ular orasidagi farqli jihatlarni 

ko‘rsatib o‘tganlar. 

A.V.Xutorskoy o‘z tadqiqotlarida bunday farqlarni alohida ajratib ko‘rsatgan. Uning 

ta’biricha, kompetensiya ta’limiy tayyorgarlikka qo‘yilgan ijtimoiy talab sifatida baholanadi. 

Kompetentlilik esa, muayyan kompetensiyani o‘zlashtirish, egallashdan iborat faoliyat bo‘lib, 

faoliyat predmetiga nisbatan shaxsiy munosabatni mujassamlashtiradi. A.V.Xutorskoyning 

fikriga ko‘ra, kompetentlilik shaxsning sifati hisoblanadi. U insonning muayyan 

kompetensiyani egallashini taqozo etadi. SHu tariqa, kompetensiya bilimlar, ko‘nikmalar, 

malakalar, faoliyat usullari majmui bo‘lib, ta’lim mazmunining tarkibiy qismini tashkil etadi. 

Kompetensiya muayyan narsalar, jarayonlarga nisbatan faoliyatni amalga oshirish uchun zarur 

hisoblanadi. Kompetensiya - insonning muayyan sohada sifatli faoliyat ko‘rsatishi uchun 

nihoyatda zarur [6]. 

I.A.Zimnya kompetensiyani muayyan ichki potensial, yangidan shakllangan yashirin 

ruhiy holat sifatida talqin etadi. U insonning kompetentliligi doirasiga bilimlar, tasavvurlar, 

algoritmlarni kiritib, faoliyat ifodasi sifatida namoyon bo‘lishini ta’kidlaydi [4]. 

“Kompetensiya” va “kompetentlilik” tushunchalarini o‘zaro qiyoslab, ularni O‘zbekiston 

ta’lim tizimiga xos bo‘lgan “ta’lim jarayoniga qo‘yilgan talablar”, “ta’lim natijalarini baholash 

mezonlari va ta’lim darajalari” tushunchalari bilan tenglashtirish mumkinligini izohlashga 

harakat qilamiz. SHuni ta’kidlash kerakki, o‘zida bitiruvchi sinf o‘quvchilarining bilim, 

ko‘nikma va malakalariga qo‘yiladigan talablarni mujassamlashtirgan umumiy o‘rta ta’limning 

davlat ta’lim standartlari kompetensiyalarni ifodalaydi. O‘quvchilarning o‘zlari shaxsan 

erishgan aniq ko‘rsatkichlari esa ularning kompetentlilik darajasini aks ettiradi. 

Kompetentli yondashuvning insonparvarlikka xos jihatlarini tasdiqlagan holda shuni 

aytish mumkinki, zamonaviy pedagogik paradigma doirasida shaxsga yo‘naltirilgan pedagogik 

jarayonda o‘quvchilarda tayanch va fanga oid kompetensiyalarni shakllantirishni tadqiq etishga 

yo‘naltirilgan tadqiqotlar pedagogika fani va ta’lim amaliyoti uchun alohida ahamiyatga ega.  

Ushbu muammoning dolzarbligini ta’kidlagan holda E.V.Bondarevskaya 

kompetensiyani shaxsiy anglangan, insonning tajribasiga singan hodisa sifatida baholab, 

shaxsning bilimlari, ko‘nikmalari, malakalari tizimida o‘ziga xos o‘rin egallashini ko‘rsatib 

o‘tadi [3]. 

Kompetentlilik ta’limning asosiy maqsadi sifatida namoyon bo‘ladi. U faoliyatning turli 

turlarini amalga oshirishga tayyorlikni ifodalaydi. Kompetensiya bilim, ko‘nikma, 

malakalardan tubdan farq qilsada, ularni inkor etmaydi. Kompetensiya bilimlardan ular faoliyat 

turi haqida axborot berish bilan emas, balki faoliyat turida mavjudligi bilan farqlanadi. 

Kompetensiya ko‘nikmalardan turli vaziyatlarda turli-tuman topshiriqlarni echish imkoniyatiga 

egaligi bilan ajralib turadi. Malakalardan esa kompetensiya anglanganligi, 

avtomatlashmaganligi bilan farqlanib, u o‘quvchilarga nafaqat odatiy, balki nostandart 

vaziyatlarda ham aniq harakatlanish imkonini beradi [8]. Bu shundan dalolat beradiki, bilim, 

ko‘nikma, malakalarning mavqei ta’limning asosiy va oraliq maqsadlariga ko‘chib, ko‘zlangan 

natijaga erishish uchun sharoit yaratadi.  

Kompetentli yondashuv doirasida bilim, ko‘nikma va malakalarning aniq darajasi bilan 

ta’lim natijalari hamda uning ahamiyatli jihatlari uyg‘unlashib, kompetensiyalar – layoqatlar 

majmui hosil bo‘ladi. Bu esa o‘quvchilarga jamiyat hayotiga muvaffaqiyatli moslashish 

imkonini beradi. Kompetensiyaviy yondashuvda jarayon markaziga o‘quvchi shaxsining o‘zi 

qo‘yiladi, rivojlanish vaziyatlarida uning o‘rni aniq namoyon bo‘ladi.  

So‘nggi yillarda chop etilayotgan ilmiy manbalarda bilim, ko‘nikma, malaka va 

kompetensiyalarni bir yo‘la loyihalashtirish g‘oyasi ilgari surilmoqda. SHu asosdan kelib 

chiqqan holda bir qator yondashuvlarni ilgari surish mumkin. 

Manbalarning tahlili shuni ko‘rsatmoqdaki, bugungi kunga qadar “kompetensiya” va 

“kompetentlik” tushunchasini tavsiflovchi yagona yondashuv mavjud emas. Kompetensiyalarni 

tushunish va tavsiflashda kompetensiyaning ta’lim oluvchi shaxsiga taalluqliligi, bilim, 

ko‘nikma, malakalarning mahsuli bo‘lsa-da, uning tarkibiga kirmasligi haqidagi qarash ilgari 

surilmoqda. 

Shu nuqtai nazardan yondashganda kompetensiya ta’lim mazmunining tarkibiy qismi 

hisoblanadi. Ular: davlat ta’lim standartlari; bitiruvchi sinf o‘quvchilarining tayyorgarlik 

darajasiga qo‘yiladigan talablar; bilim, ko‘nikma, malakalar majmuini ifodalovchi shaxsning 

tayyorgarligini ta’minlovchi, ularning shaxsiy tajribasiga kiruvchi, ular uchun ahamiyatli 

bo‘lgan me’yorlardan iborat. Kompetentlilik esa kompetensiyalarni egallashni anglatib, 

o‘quvchining bilim, ko‘nikma, malakalarni o‘zlashtirishga bo‘lgan shaxsiy munosabati, 

ta’limning real darajasini o‘z ichiga oladi. 

Pedagogika fanida alohida dolzarblik kasb etayotgan muammolardan biri o‘quvchilarda 

tayanch hayotiy va fanga oid kompetensiyalarni hosil qilish jarayonini samarali tashkil etishning 

ilmiy asoslarini yaratishdan iborat. Tayanch hayotiy va fanga oid kompetensiyalarni egallash 

natijasida o‘quvchilarning tayyorgarlik darajalari ta’minlanib, ijtimoiy hayotga samarali 

moslashishlari uchun imkoniyat yaratiladi. 

